
Национальные законы регулирующие право Республики Казахстан на выдачу лиц, совершивших преступление
(
National laws governing the right of the Republic of Kazakhstan to extradite the persons who committed the crime
Аңдатпа

Бұл мақалада қылмыс жасаған тұлғаларды ұстап беру құқығы мен оның жүзеге асырылу тәртібінің мәселелері қарастырылады. Осыған орай, Қазақстан Республикасының ұлттық заңнамасын зерттеумен және талдау жұмыстарының объектісі сипатталады.

Аннотация
В этой статье рассматривается право выдачи лиц, совершивших преступление, и порядок их осуществления. В этой связи характерен предмет исследования и анализа национального законодательства Республики Казахстан.

Аbstract
This article examines the right of extradition of persons who committed the crime and the order of its implementation. In this regard, the object of research and analysis of the national legislation of the Republic of Kazakhstan was characterized.
Key words: crime, identity, national legislation, extradition (extradition)
Қылмыс жасаған тұлғаларды ұстап беру құқығы мен оның жүзеге асырылу тәртiбiне қатысты мәселелер жоғарыда айтып кеткенiмiздей, мемлекеттердiң ұлттық заңнамасымен де реттелiнедi. Өйткенi өз аумағындағы қылмыс жасаған тұлғаларды шетелдiк мемлекетке ұстап беру немесе ұстап бермеу – кез келген мемлекеттiң iшкi құзiреті. Осыған орай, қылмыс жасаған тұлғаларды ұстап беру рәсiмiмен және құқығын реттейтiн Қазақстан Республикасының ұлттық заңнамасын зерттеумен және талдау осы жұмыстың бiр объектiсi болып отыр.
Қазақстан Республикасында тұлғаларды ұстап беруге қатысты қалыптар Қазақстан Республикасының 1995 жылғы 30 тамыздағы Конституциясында, 1991 жылғы 20 желтоқсандағы азаматтық туралы заңында, Қазақстан Республикасының Қылмыстық кодексiнде және де Қазақстан Республикасының Қылмыстық iс жүргiзу кодексiндекөрiнiс тапқан.  Осы аталған нормативтiк құқықтық актiлердi шартты түрде ұстап берiлуге жататын субъектiлерге қатысты екi топқа бөліп қарастыруға болады. 
Бiрiншi топқа, Қазақстан Республикасының Конституциясын және азаматтық заңын жатқызсақ, осы аталған құқықтық актiлерде тек Қазақстан Республикасының өз азаматтарына қатысты қалыптар белгiленген [1]. 
Екiншi топқа, ҚР Қылмыстық кодексі мен ҚР Қылмыстық процестік кодекстерiн жатқызамыз. Бұл кодекстер тiкелей қылмыстық құқықбұзушылық жасаған Қазақстан Республикасының өз азаматтарымен қоса шетел азаматтарын және азаматтығы жоқ тұлғаларды ұстап беру құқығымен және тәртiбiн реттеуге арналған.
Қазақстан Республикасы Констиуциясының 11-бабында «Қазақстан Республикасының азаматы, егер Республиканың халықаралық шарттарында өзгеше көзделмесе, шетелдiк мемлекетке берiлмейдi», - деген қалыпты бекiткен. Дәл осындай ереже Қазақстан Республикасының азаматтық туралы заңының 9-бабында көрініс тапқан. Осы нормативтiк құқықтық актiлердегi Қазақстан азаматын шетелдiк мемлекетке бермеу туралы ереже абсолюттi емес екенiн, яғни, өзi қатысатын халықаралық шарттарда өз азаматын ұстап беру туралы ереже көзделсе, Қазақстан осындай iс-әрекетке жол беретiндiгiн байқауға болады. 
Осы тұста өз азаматын қандай жағдайда ұстап бермеу  Қазақстан Республикасы Қылмыстық кодексiнiң нормаларында, «басқа мемлекеттiң аумағында қылмыстық құқықбұзушылық жасаған Қазақстан Республикасының азаматтары, егер Қазақстан Республикасындағы халықаралық шарттарда өзгеше көзделмесе, сол мемлекетке берiлмейдi», - деген қалыппен айқындалған. Осы айтылғандардың негiзiнде, Қазақстан Республикасы өз азаматтарын олар тек шетелдiк мемлекетке біріншіден, қылмыс жасаған жағдайда ұстап беретiнiн және ұстап беру мiндетi екіншіден, халықаралық шарттарда тiкелей көрiнiс тапқанда ғана жүзеге асырылады деген тұжырымға келе аламыз.  Сондай-ақ, «егер осы мемлекетте қорлау, зорлау, күштеу өзге де қатыгездік немесе адамдық қадір-қасиетін қорлайтын, немесе өлім жазасын қолдану қаупі бар жаза қолданылатын болса, Қазақстан Республикасындағы халықаралық шарттарда өзгеше көзделмесе, ешкімде шетелдік мемлекетке берілмейді», - деген тұжырым орын алған. Бұл ереже жаңа қылымыстық заңнаманың жаңалығы деуге болады. Бұл өз елінің азаматтарының құқықтары мен бостандықтарын қорғауды білдіреді [2].

Қазақстанның Ұлттық заңнамасы өз азаматтарын шетелдiк мемлекетке ұстап беру мүмкiндiгiн жоққа шығармаса, ал, халықаралық қауымдастықта өз азаматтарын ұстап беруге мүлдем жол бермейтiн мемлекеттер қатары бар. Мысал ретiнде Ресей Федерациясын келтiруге болады. Ресей Федерациясының 1993 жылғы 12 желтоқсандағы Конституциясының экстрадиция институтына 61-баптың 1-тармағы арналған. Соған сәйкес, Ресей Федерациясының азаматы оның аумағынан аластатылмайды немесе басқа мемлекетке ұстап берiлмейдi. Аластатуға немесе ұстап беруге жол бермеу туралы Қонституцияда көрiнiс алған бұл ереже азаматтарға өз құқықтарымен және бостандықтарын еркiн пайдалануға мүмкiндiк беретiн кепiлдiктiң бiрi болып табылады. Ресей азаматтарын Ресей аумағынан аластатуға тыйым салатын 61-баптың 1-тармағы, кез келген азаматтың кез келген елдi тастап кетуге және өз елiне қайтып оралуына құқығы бар екендiгiн жария ететiн Адам құқықтары туралы жалпы декларацияның 13-бабына толық сәйкес келедi. Ресей аумағынан тыс жерде қылмыс жасаған және өз отанына қайтып келген Ресей Федерациясының азаматын аумағында қылмыс жасалған  шетелдiк мемлекетке ұстап беруден бас тарту осы азаматты Ресей Федерациясының Қылмыстық кодексi (12-бабы) бойынша, қылмыстық жауаптылыққа тарту мүмкiндiгiн жоққа шығаруға негiз бола алмайды. Егер оның шетелде жасаған әрекетi (әрекетсiздiгi) Ресейдiң қылмыстық кодексi бойынша қылмыс ретiнде танылмаса, ол қылмыстық жауаптылыққа тартылмайды [3].

Негiзiнен өз азаматтарын ұстап бермеу қағидасы романо-германдық құқықтық жүйеге тән белгi болып табылады.  Өз кезегiнде “жалпы құқық” елдерiнде өз азаматтарын ұстап беру осы құқықтық жүйенi ерекшелендiретiн белгiнiң бiрi  ретiнде саналатындығын айта кеткен жөн. «Жалпы құқық» («common law») жүйесiнiң өз азаматтарын ұстап беруге қатысты ерекше позициясы осы құқықтық жүйенiң «аумақтылық юрисдикция» қағидасын басшылыққа алатындығымен түсiндiрiледi. Бұл қағидаға сәйкес, сот тек өз мемлекетiнiң аумағында ғана қылмыс жасаған тұлғаларға қатысты өз юрисдикциясын жүзеге асырады.  Нәтижесiнде шетелде қылмыс жасаған және өз елiне қайтып келген мемлекеттiң өз азаматы жауаптылыққа тартылмауы да мүмкiн.Әдетте Қазақстанның ұлттық құқықтық жүйесiн романо-германдық құқықтық жүйеге жатқызылатындығы бәрiмiзге мәлiм жайт.  Өйткенi құқықтық қайнар көзi ретiнде, бiрiншi кезекте, «жалпы құқықтағыдай» сот прецедентi емес, нормативтiк құқықтық актiлер танылынады.
Қазақстандағы шетелдiктер мен азаматтығы жоқ тұлғаларды ұстап беру құқығы ҚР Қылмыстық кодексінің нормаларымен реттелiнедi. Соған сәйкес: «Қазақстан Республикасы аумағынан тыс жерде қылмыс жасаған және Қазақстан Республикасы аумағында орналасқан шетелдiктермен және азаматтығы жоқ тұлғалар қылмыстық жауаптылыққа тарту үшiн немесе жазасын өтеу үшiн Қазақстан Республикасының халықаралық шарттарына сәйкес шетелдiк мемлекетке ұстап берiлуi мүмкiн». 
Автордың ойынша, осы қалыптағы    «шетелдiктер» деген сөздiң орнына «шетел азаматтары» деген сөз тiркесiн қолдану орынды болар едi. Өйткенi, «шетелдiк» деген ұғымның халықаралық құқықта екi түрлi, дәлiрек айтсақ, кең және тар мағынада деген ұғымға - өздерi орналасқан мемлекеттiң азаматтары болып табылмайтын тұлғалардың барлығы жатады.  Тар мағынада, бұл ұғымға өздерi орналасқан мемлекеттiң азаматтары емес, бiрақ басқа мемлекеттiң азаматтығын иемденетiн тұлғалар жатады. Басқаша айтсақ,  шетелдiктер деген ұғым шетел азаматы мен азаматтығы жоқ тұлғаны бiрге қамтиды.  Шетел азаматы мен азаматтығы жоқ тұлғаның анықтамасы 1995 жылғы 19 маусымдағы Қазақстан Республикасы Президентiнiң «Қазақстан Республикасындағы шетел азаматтарының құқықтық жағдайы туралы» заң күшi бар Жарлығымен айқындалған. Яғни шетел азаматтары болып Қазақстан Республикасының азаматтары емес және өзiнiң басқа мемлекеттiң азаматтығына қатысты екендiгiне дәлелi бар адамдар танылады.  Ал, азаматтығы жоқ тұлғалар  болып Қазақстан Республикасының азаматтары емес және өзiнiң басқа мемлекеттiң азаматтығына қатысты екендiгiне дәлелi жоқ адамдар танылады [4].
Біздің оымызша, Қазақстан Республикасы Қылмыстық кодексi шетел азаматымен және азаматтығы жоқ тұлғаларды ұстап беру құқығына қатысты бiр мәселенi ескермеген. Дәлiрек айтсақ, онда тек Қазақстан аумағынан тыс жерде қылмыс жасаған шетелдiктердi ұстап беру жөнiнде ғана сөз болып отыр. Ал, Қазақстан аумағында қылмыс жасаған шетелдiктердi ұстап беру мәселесi мүлдем реттелiнбеген. Мұндай позицияны (әлемдiк тәжiрибеде кеңiнен қолданылып жүр) Қазақстан аумағында қылмыс жасаған тұлғаларды тек қазақстандық соттар жауаптылыққа тарта алады деген тұжырыммен негiздеуге болады. Алайда қылмыс жасаған тұлғаның тек Қазақстан аумағында ғана емес, сонымен қатар, басқа да мемлекеттерде қылмыс жасағаны белгiлi болатын жайттардың кездесуi әбден мүмкiн. Соның негiзiнде Қазақстан алдында екi немесе бiрнеше мемлекетте (соның iшiнде Қазақстан аумағында) қылмыс жасаған тұлғаларды ұстап беру туралы мәселе қойылуы мүмкiн. Осы қалыпқа өзара екi жақтылық қағидасын енгiзу Қазақстанның халықаралық-құқықтық шарттық тәжiрибесiне толығымен сай келедi деуге болады. Өйткенi, бүгiнгi таңда қылмыс жасаған тұлғаларды ұстап беру мәселесiне қатысты мемлекетаралық ынтымақтастықта өзара екi жақтылық қағидасы кеңiнен таралып отырғаны белгiлi. Оның мәнiсi, тағы қайталайтын болсақ, мынада: екi уағдаласушы тарап (мәселен мемлекеттер) өзара келiсу негiзiнде бiр-бiрiне белгiлi бiр мәселелер бойынша көмек көрсетедi немесе бiр-бiрлерiнiң ұстап беруге қатысты талаптарын өзара екi жақтылық негiзде қанағаттандырады [5].       
Адамдарды ұстап беру (экстрадициялау) мен оның тәртiбi Қазақстан Республикасының Қылмыстық процестік кодексiнің арнаы баптарымен реттелінеді. Нақтырақ айтатын болсақ, Қазақстан Республикасы Қылмыстық процестік кодексi экстрадициялау механизмiмен және құқықтық негiзiн белгiлеу кезiнде осы институтқа тән барлық белгiлердi, сондай-ақ, тәжiрибеде ақталған Кишинев конвенциясында бекiтiлген қылмыс жасаған тұлғаларды ұстап беру туралы ережелердi басшылыққа алған. 
ҚР ҚПК-не сәйкес, адамды ұстап беру (экстрадициялау) туралы сұрау салу, егер өздеріне байланысты адамды ұстап беру (экстрадициялау) сұратылып отырған қылмыстардың ең болмағанда біреуі үшін бір жылдан кем емес мерзімге бас бостандығынан айыру түрінде жаза көзделген немесе адам бас бостандығынан айыру түріндегі жазаға сотталған және өтелмеген мерзімі кемінде алты айды құрайтын болса жіберіледі. Шет мемлекеттің құзыретті органының адамды ұстап беру (экстрадициялау) туралы сұрау салуы осы баптың бірінші бөлігінде көзделген талаптар сақталған жағдайда ғана қаралуы мүмкін. Адамды уақытша ұстап беру (экстрадициялау) және транзиттік тасымалдау туралы сұрау салулар адамды ұстап беру (экстрадициялау) туралы сұрау салулар сияқты тәртіппен жіберіледі. Қазақстан Республикасының Бас прокуратурасы Қазақстан Республикасының құзыретті органына немесе Қазақстан Республикасының халықаралық шартында көзделген, адамды ұстап беруге (экстрадициялауға) кедергі болуы мүмкін мән-жайлар болған кезде шет мемлекетке сұрау салуды жіберуден бас тартуға құқылы [6].

ҚР ҚПК және Қазақстан Республикасының халықаралық шарттарында көзделген жағдайда және тәртіппен, қылмыстық процесті жүргізетін орган Қазақстан Республикасының аумағында қылмыс жасаған және оның аумағын тастап кеткен адамды ұстап беру (экстрадициялау) туралы өтінішхатқа қажетті құжаттарды қоса бере отырып, осы өтінішхатпен Қазақстан Республикасының Бас прокуратурасына өтініш жасайды. Адамды ұстап беру (экстрадициялау) туралы өтінішхат жазбаша нысанда жасалады және онда:

1) іс жүргізуінде қылмыстық іс жатқан органның атауы;

2) күдіктінің (сотталған адамның) тегі, аты, әкесінің аты (ол болған кезде), туған жылы, азаматтығы туралы деректер, фотосуреттері;

3) жасалған қылмыстық құқық бұзушылық үшін жауаптылық көзделетін заңның мәтінін келтіріп, санкциясын міндетті түрде көрсете отырып, осы қылмыстың нақты мән-жайларының жазылуы;

4) заңды күшіне енген үкімнің не күдіктінің іс-әрекетін саралау туралы қаулының шығарылған жері мен уақыты туралы мәліметтер қамтылуға тиіс.

Адамды ұстап беру (экстрадициялау) туралы өтінішхатқа:

1) егер адамды ұстап беру (экстрадициялау) қылмыстық жауаптылыққа тарту үшін сұратылса, күдіктінің іс-әрекетін алдын ала саралауды айқындау туралы қаулының, айыптау актісінің, тергеу судьясының немесе соттың адамды күзетпен ұстау туралы қаулысының куәландырылған көшірмелері;

2) егер адамды ұстап беру (экстрадициялау) үкімді орындауға келтіру үшін сұратылса, оның заңды күшіне енгендігі туралы анықтамамен бірге үкімнің көшірмесі;

3) Қазақстан Республикасының Қылмыстық кодексінен қылмыс сараланып отырған және олар бойынша ескіру мерзімдері көзделген бапты қамтитын үзінді көшірмелер;

4) Қазақстан Республикасының уәкілетті органының ұстап беру (экстрадициялау) сұратылып отырған адамның азаматтығы туралы қорытындысы;

5) егер сот тағайындаған жазаның бір бөлігін өтеген адамды ұстап беру (экстрадициялау) сұратылса, жазаның өтелмеген бөлігі туралы анықтама;

6) аумағында іздестіріліп жатқан адам анықталған шет мемлекет үшін де қолданылатын Қазақстан Республикасының халықаралық шартында көзделген өзге де мәліметтер қоса берілуге тиіс [7].

Қазақстан Республикасының Бас Прокуроры немесе оның орынбасары Қазақстан Республикасының халықаралық шартында көзделген негіздер болған кезде шет мемлекеттің құзыретті органына Қазақстан Республикасына адамды ұстап беру (экстрадициялау) туралы сұрау салумен жүгінеді. Егер адамды ұстап беруді (экстрадициялауды) кейінгі қалдыру қылмыстық жауаптылыққа тартудың ескіру мерзімінің өтуіне немесе қылмыстық іс бойынша дәлелдемелердің жоғалуына, жойылуына әкеп соқтыруы мүмкін болса, адамды уақытша ұстап беру (экстрадициялау) туралы ҚР ҚПК-нде көзделген тәртіппен дайындалатын сұрау салу жіберілуі мүмкін. Адамды уақытша ұстап беру (экстрадициялау) туралы сұрау салу қанағаттандырылған жағдайда, осы адам тиісті шет мемлекетке келісілген мерзімде қайтарылуға тиіс. Процесті жүргізетін орган, қажет болған жағдайда, адамды уақытша ұстап беру (экстрадициялау) мерзімін ұзарту туралы құжаттарды дайындайды, олар адамды уақытша ұстап беру (экстрадициялау) мерзімі аяқталардан кемінде жиырма тәулік бұрын Қазақстан Республикасының Бас прокуратурасына жіберіледі [8].

Шет мемлекет ұстап берген (экстрадициялаған) адам оны ұстап берген мемлекеттің келісімінсіз, ұстап беруге (экстрадициялауға) байланысты емес өзге де қылмыс үшін қылмыстық жауаптылыққа тартыла алмайды, жазалана алмайды. Шет мемлекет ұстап берген (экстрадициялаған) адам оны ұстап берген мемлекеттің келісімінсіз үшінші мемлекетке берілмейді. Адам ұстап берілгеннен (экстрадицияланғаннан) кейін қылмыс жасаған жағдайларға, сондай-ақ егер ұстап берілген (экстрадицияланған) адам – қылмыстық іс жүргізу аяқталғаннан кейін отыз тәулік өткенге дейін, ал сотталған жағдайда жазасын өтегеннен немесе одан босатылғаннан кейін отыз тәулік өткенге дейін сұрау салушы тараптың аумағынан кетпесе немесе егер ол оған өз еркімен қайтып келсе, қолданылмайды. Ұстап берілген (экстрадицияланған) адам сұрау салушы тараптың аумағынан өзіне байланысты емес себептермен кете алмаған уақыт бұл мерзімге есептелмейді. Прокурор сұрау салынатын тараптың уәкілетті органын кейіннен хабардар ету үшін Қазақстан Республикасының Бас прокуратурасына ұстап берілген (экстрадицияланған) адамға қатысты қылмыстық іс жүргізу нәтижелері туралы хабар жібереді.
Қолданылған әдебиеттер 
1 Каиржанов Е.И. Уголовное право РК. Учеб. пос. Особен. часть. – Алматы,  2007. – С. 78.
2 Постановление Президента Республики Казахстан «О дополнительных мерах по обеспечению законности и правопорядок» от 9 июня 1994 года.

3 Алауханов Е. Қылмыстық құқық (ерекше бөлім) оқу құралы. – Алматы: Жеті жарғы, 2007. -  51 бет.
4 Қазақстан Республикасы Қылмыстық  құқығы. Оқулық . – Қарағанды: Болашақ-Баспа, 2008 – 39 бет.
5 Бапанов Т.Ә., Әбілезов Е.Т .Қазақстан Республикасы Қылмыстық құқығы  альбом үлгісі жалпы бөлім . – Алматы: Дәнекер, 1998. – 58 бет.

6 Уголовное право РФ. Общая часть. Под. ред В.Н. Кудряцева., А.В. Наумова. – М.: БЕК, 2001. – 68 с.

7 Борчашвили  И.Ш.,  Рахимжанова   Г.К.  Комментарий  к  уголовному    кодексу РК. -   Караганда, 1999. – С.59.

8 Наумов А.В. Қылмыстық құқығы. Жалпы бөлім. Лекциялар курсы. - Астана: Фолиант, 2002. – 43 б.
